
Geroa Bai talde parlamentarioko parlamentari Mikel Asiain Torres jaunak, Legebiltzarreko Erregelamenduan xedatuaren babesean, honako mozio hau aurkezten du, Osoko Bilkuran eztabaidatzeko.
Zioen azalpena.
Europan, industria-esparruko lehiakortasuna hain da muturreraino eramaten ari non gaur egungo enpresa asko biziraupenaren mugaraino heltzen ari den. Esparru askotan ari da hori gertatzen, baina bereziki, azkenaldian, automozioaren eta energia berriztagarrien sektorean. Aurreko hamarkadetan beste horrenbeste gertatu zen beste sektore batzuetan, halako moduan non desagertu egin baitzen tokiko enpresa eta kanpo-mendekotasuna sortu baitzen, zoritxarrez agerian gertatu zenez COVIDak eragindako pandemiaren hasieran eta unerik gogorrenetan.
Automozioarena eta energia berriztagarriena dira, zalantzarik gabe, batik bat beste kontinente batzuetako enpresen mehatxupean dagoen gure erkidegoko ekosistema industrialeko sektorerik garrantzitsuenetako bi. Txina da horren adibide garbi bat: bertan, Europako enpresek estatu-kontrol zorrotzak gainditu behar dituzte ezarri aitzin; ez da halakorik gertatzen, ordea, Asiako herrialde horretako enpresak Europan ezarri ahal izateko eta merkatu-kuota handiak irabaz ditzaten, kontinente zaharreko industriaren kaltetan.
Europar Batasunak eskumen osoa du politika komertzialaren arloan. Horrek esan nahi dugu Europar Batasuna dela –ez Europar Batasuneko estatuak– merkataritzaren arloko auziei buruzko legeria egiten duena eta nazioarteko hitzarmen komertzialak egiten dituena.  Espainiako Estatua uztailetik abendura bitarte denez gero Europako Kontseiluko buru, aukera handia dauka luzamendutan ibili gabe lehenbailehen planteatzeko lege- nahiz arau-aldaketak, Europaren interes industrialak babesteko.
Hori guztia dela-eta, honako erabaki proposamen hau aurkezten dugu:
1. Nafarroako Parlamentuak Nafarroako Gobernua premiatzen du Estatuko Gobernuari eska diezaion Europako Kontseiluan exiji dezan Europaren politika komertzial komuna berrikustea –prozesu hori jada 2021ean abiarazi zen–, ziurtatze aldera inportatutako produktuak bidezko prezio batean saltzen direla Europar Batasunean, horien jatorria zein ere den, eta gure industria kalteetatik babes dezan eta atzerriko enpresen lehia desleialari aurre egin diezaion; esaterako, dumpingaren eta dirulaguntzen kasuan. 
2. Nafarroako Parlamentuak Estatuko Gobernua premiatzen du Europako Kontseiluan exiji dezan aukera-berdintasuna bermatuko duten arau-aldaketak ezartzea, ekidite aldera jardunbide komertzial desleialek Europako enpresak kaltetzea, batik bat enpresa txiki eta ertainak, 
3. Nafarroako Parlamentuak Europako Kontseilua premiatzen du Europaren politika komertzial komun berriaren helburua izan dadin bere esku dauden tresna guztiak erabiltzea justizia soziala eta ingurumenaren jasangarritasuna babesteko, zehazki trantsizio ekologikoa babesteko eta balio-kate arduratsu eta jasangarriak sustatzeko. 

